
永泰公主墓志释文、永泰公主墓志正文、越王李贞墓志简介、越王李贞墓志释文等。

章节摘录

　　大唐故雍王墓志铭并序　　王讳贤，字，陇西狄道人也。
太宗文武圣皇帝之孙、高宗天皇大帝之第二子、今上之兄。
述夫神源长发，圣构遐远。
白云垂祉，虞臣所以迈德；紫气凝祯，周史由其敷道。
至哉卫尉，播雄烈于陇西；赫矣武昭，定霸功于河右。
自兹以降，厥绪尤繁。
克茂本枝，逾徵后大。
故得神祇叶赞，天地会昌。
弹压八荒，牢笼万古。
梯山航海，局疆寓于羲轩；茅社桐珪，陋车服于梁楚。
王禀灵宸极，有纵自天。
直置而高，自然斯远。
早标岐嶷，夙挺珪璋。
孝友基身，非得之于外奖；温恭植性，固不待于傍勖。
重以冲情峻举，雅量宏通，落落千寻，汪汪万顷。
枝格上竦，波澜长迈。
邈与琼崐等列，郁将瑶碣齐高。
梁栋乾坤，舟舆宇宙，公卿藉甚，遐迩讴歌。
既而傍该流略，博综坟典。
诗析齐韩，洞严扃于楚囿；易分殷夏，启秘键于沛场。
曹国有托论之声，丁虞致假词之润。
分镳并骛，重在兹辰。
故以冠冕庶邦，羽仪列辟。
为五宗之领袖，当百代之规模。
高宗御玉床，握金镜，分司列职，右戚左贤。
式固邦家。
用隆藩屏。
颁昭叙穆，峻以宠章。
砺岳绅河，延其代载。
发天涣，叶良辰。
乃命秩宗，搜古今之令典；爰征掌固，草封拜之嘉仪。
于是勾龙率职，分色土于宗社；司空画界，裂奧壤于方舆。
当宁昌言，徐申利建之义；扬庭在位，敬承永锡之休。
乃宅附庸，奄荒晋甸。
　　⋯⋯

